
Hitz beste

Anjel Lertxundi

Hitzordu kristaua

Leirek zenbaki bereko bi dei galdu zeuzkan telefonoan. Ez zuen, ordea, zenbakia ezagutzen. Lanen baten eskaintza izan zitekeelakoan -ehunka curriculum bidaliak ditu hara eta hona-, zenbakia markatu eta beste aldean norbaitek telefonoa hartu bezain aise, euskaraz hasi zen Leire. Bi dei galdu zeuzkala, baina ez zekiela nondik deitzen zioten. Esaldiok amaitzerako, emakume petral batek erantzun zion zakar, oso zakar: «¡Háblame en cristiano!». Leirek ez zuen telefonoa pausatzeko adorerik bildu -ehunka curriculum bidaliak ditu hara eta hona-, eta gaztelaniaz eman zituen une batzuk lehenago euskaraz emandako argibide berak. Ez zekiela nora deitzen ari zen, bi dei galdu zeuzkala eta... 

Telefonoaren beste aldeko emakume petralak, zakar, oso zakar, Donostiako Gobernu Zibilarekin ari zela. 

Egun batzuk lehenago eskatutako Nortasun Agiria egiteko txandaz gogoratu zen Leire. Hitzordu kristau bat eskatu zuen. 

